
EXPO ZARAGOZA 2008

Expoko Nafarroako Pabiloiak 1.106.940 bisitari izan ditu, eta Foru Komunitateak Zaragozan astero egin dituen kultur jardueretara milaka lagun bildu dira
Ostirala, 2008ko irailaren 19a. Zaragozako Expo Erakusketak iraun duen hiru hilabeteetan (ekainaren 14a – irailaren 14a) 1.106.940 pertsona bildu dira Nafarroako Pabiloira. Hala, bisitari gehien izan dituzten erkidegoen artean bigarrena Foru Komunitatea izan da, Aragoiko Pabiloiaren atzetik. 
Gainera, Nafarroako Gobernuak azoka esparruan zein Zaragozako Pilar Enparantzan astero egin dituen kultur jardueretan (20 bat ekitaldi guztira) 50.000 bat lagunek parte hartu dute. 

Alberto Catalán Erakundeekiko Harremanetarako eta Gobernuaren Eledunaren Departamentuko kontseilariak eta Rosa Mary Ibáñez Nafarroako Pabiloiko zuzendariak oso balioespen positiboa egin dute datuon gainean, Iruñean, gaur goizean, Nafarroak Nazioarteko Erakusketan izan duen parte-hartzearen balantzea aurkezteko egin duten prentsaurrekoan. 

Jarduerak azoka esparruan eta handik kanpo

Nazioarteko Erakusketak iraun duen hiru hilabeteetan Zaragozan astero-astero jarduerak egin dituen erkidego bakarra Nafarroa izan da. Hain zuzen ere 40 kultur taldek eta 1.800 artista baino gehiagok parte hartu dute Nafarroako Gobernuak sustatu dituen ekitaldietan, Expo esparruan zein Zaragozako hirigune historikoan. 
Kultur eskaintzaren baitan, honako hauek azpimarratu ditzakegu, besteak beste: Nafarroako Eguna (ekainaren 28a), Pirinioetako Haranen Eguna (uztailaren 5a) eta Tuterako eta Ebroko Erriberako Eguna (abuztuaren 30a). Gainera, Kulturen Balkoian Nafarroako kultur talde batzuk aritu dira (uztailaren 12an eta 13an), eta Zaragozako Pilar Enparantzan emankizunak eskaini dituzte larunbatero. Erakusketako azkeneko egunean, irailaren 14an, Nafarroak omenaldia egin zion Zaragozari.
Nafarroako Eguna 
Ekainaren 28a Nafarroako Eguna izan zen Zaragozako Expo Erakusketan. Miguel Sanz Foru Gobernuko presidentea buru zuen ordezkaritza ofiziala jardunaldira bildu zen, Nafarroak Expo Erakusketan izan zuen egun handia ospatzera. 

Biltzar Jauregian ekitaldi ofiziala egin zuten, Pedro Iturralde nafar saxofoi-jotzailearen parte-hartzearekin. Expo esparruan, berriz, Iruñea, Zangoza eta Tafallako erraldoiek, Lizarra eta Oliteko musika bandek eta Tuterako dantzariek desfilea egin zuten, eta ikusle asko bildu ziren ekitaldira. 

Nafarroako Pabiloiak Expo Erakusketan antolatu dituen jardunaldien artean honako hauek ere azpimarratu ditzakegu:

- Pirinioetako Haranen Eguna (uztailaren 5a): Foru Gobernuak Nafarroako mendialdeari eskainitako eguna izan zen, eta Pirinioetako folklorea eta ohiturak ezagutzera emateko balio izan zuen. Catalán kontseilariak harrera egin zien Pirinioetako alkateei eta Zubietako zanpantzarrek, Otsagabiako dantzariek, Uharteko Ardanbera fanfarreak eta Elizondoko musika bandak desfilea egin zuten Expo esparruan.

- Sanferminak (uztailaren 6a eta 7a): San Fermin jaiak zirela-eta, Nafarroako Pabiloian ere txupinazoa bota zuten. Ekitaldira jende asko bildu zen eta bisitariei zapi gorriak eman zizkieten. Ekitaldian Valtierrako musika banda aritu zen. 
- Kulturen Balkoia (uztailaren 12a eta 13a): Nafarroak bertako folklorearen berri emateko aukera izan zuen bi egunotan. Foru Komunitateko ordezkari gisa Cascante eta Milagroko musika bandak, Monteagudo eta Ablitasko dantza taldeak, Tafallako “Hermanas Flamarique” Jota Eskola eta Tafallako Errondaila aritu ziren. 

- Tuterako eta Ebroko Erriberako Eguna (abuztuaren 30a): Nafarroako Gobernuak Erriberari eskaini zion egun hori, Ebroko Ardatzeko herrietako folklorea ezagutzera emateko. Nafarroako Pabiloian, Catalán kontseilariak harrera egin zien Erriberako alkateei, eta Expo esparruan Arguedasko musika bandaren emanaldia eta Tudelanerías ikuskizuna eskaini zituzten. Tudelanerías, hain zuzen, 200 artistatik gora biltzen dituen ikuskizuna da, eta Tuteratik kanpo estreinakoz eskaini zuten ikuskizuna egun horretan. 
- Nafarroaren Omenaldia Zaragozari (irailaren 14a): Erakusketako azkeneko egunean, Nafarroako Gobernuak omenaldia egin zion Zaragozari. Horretarako, Nafarroako Orkestra Sinfonikoak eta Iruñeko Orfeoiak kontzertua eskaini zuten, Zaragozako Auditorioko Mozart Aretoan. 2.000 bat ikuslerentzako lekua duen aretoa da, eta gonbidapen guztiak agortu ziren. 

Larunbatero, Nafarroako musika Pilar Enparantzan
Expo esparruko arte programazioaz gain, Nafarroako Gobernuak Zaragozako hirigune historikoan ere antolatu zituen kultur jarduerak. Hain zuzen ere, kontzertuen ziklo bat antolatu zuen, eta 17 kultur taldek emankizunak eskaini zituzten, Pilar Enparantzan, larunbatero, eta uztailaren 6an eta 7an, San Fermin jaiak zirela eta. Bereziki aipatzekoa da uztailaren 26an Raimundo Lanas jota-abeslariari egin zioten omenaldia, haren jaiotzaren mendeurrena zela-eta.
Kontzertuen zikloan parte hartu zuten taldeak honako hauek dira: Cintruénigoko musika banda (irailaren 14a), Corellako Centinela Errondaila (ekainaren 28a), Andosillako musika banda (uztailaren 5a), Buñuelgo musika banda (uztailaren 12a), Lodosako musika banda (uztailaren 19a), Murillo el Frutoko eta Fuendejalóngo (Aragoi) jota taldeak (uztailaren 26a), Kasedako musika banda (abuztuaren 2a), Vianako musika banda (abuztuaren 9a), Castejóngo jota eskola (abuztuaren 16a), Fiteroko musika banda (abuztuaren 23a), Añorbeko musika banda (abuztuaren 30a), Agoitzeko musika banda (irailaren 6a), eta Barañaingo musika banda (irailaren 13a).
Uztailaren 6an eta 7an, berriz, Artaxoa eta Cortesko musika bandak aritu ziren. Gainera, Valtierrako musika banda eta Virgen de Nieva abesbatza batera aritu ziren, oholtza gainean 138 musikari bildu zituen emankizunean. 

Nafarroa Uraren Tribunan

Uraren Tribuna Zaragozako Expo Erakusketak sortu duen gogoeta gunea izan da, eta urarekin eta garapen iraunkorrarekin zerikusia duten gaietarako irtenbideak aurkitzea izan du xede. Hain zuzen ere, Nafarroa izan da bertan jardunaldi oso bat antolatu duen erkidego bakarra. Abuztuaren 29an, zehazki, Nafarroako Gobernuak Foru Komunitatean sustatu dituen ingurumen jardueren berri eman zuten Nafarroako zortzi adituk, eta uraren kudeaketa eraginkorra eta energia berriztagarrien garapena aztertu zituzten. 

Gainera, bi azterlan aurkeztu zituzten. Lehenengoa, “Impacto de una gestión eficaz del recurso del agua en el desarrollo sostenible de los territorios rurales de Aquitania y Navarra” (Ur baliabideen kudeaketa eraginkorraren eragina Akitaniako eta Nafarroako landa eremuen garapen iraunkorrean), Nafarroako Nekazari eta Abeltzainen Batasunak (UAGN) eta Fédération Régionale des Syndicats d’Exploitants Agricoles (FRSEA) Federazioak landu duten proiektua; eta bigarrena, “Buenas prácticas locales de gestión sostenible del agua y de los ríos de Navarra” (Nafarroako ura, errekak, eta ibaiak modu iraunkorrean kudeatzeko tokiko jardunbide egokiak), Nafarroako Udalerrien eta Kontzejuen Federazioak (FNMC) eta Nafarroako Ingurumen Baliabideen Zentroak (CRANA) egin duten argitalpena.
Nafarroako Pabiloia: izen handiko bisitariak eta prentsan adierazitakoak
Expo Erakusketako Nafarroako Pabiloira bildu zirenen artean, honako hauek nabarmendu ditzakegu: Asturias eta Vianako Printzeak (uztailaren 9an); Filipinetako Kanpo Arazoetako ministroa; Panamako Ingurumen ministroa; eta Andaluziako, Kanarietako eta Murtziako Kultura eta Turismo kontseilariak. Erakundeen arteko topaketak ere egin zituzten, Polonia, Uruguai eta Mexikoko agintariekin. 

Bestalde, zenbait hedabidetan Nafarroako Pabiloiko eskaintza eta edukia nabarmendu zituzten. Hala, uztailaren 21ean, “Don de lenguas en la Expo” (Hizkuntzen dohaina Expon) izeneko berria argitaratu zuten "Heraldo de Aragón" egunkariko ale digitalean, eta honako hau adierazi zuten bertan: “Hizkuntza eskaintzari dagokionez, pabiloi gutxi daude Nafarroako Foru Komunitatekoa bezain ongi prestatuta”. Abuztuaren 3an, berriz, Zaragozako Expoko pabiloi harrigarrienetako bat Nafarroakoa zela adierazi zuten “La Razón” egunkarian. 
Eguneroko jarduerak 
Nafarroako Pabiloiak, “Navarra. La Tierra en equilibrio” (Nafarroa. Orekan dagoen Lurraldea) leloarekin, Foru Komunitateak garapen iraunkorraren alde bultzatu dituen ekintzen berri eman nahi izan du Expo Erakusketan (ingurumenaren ikuspuntutik zein giza ikuspuntutik). Pabiloiko elementu nagusia ikus-entzunezko bat izan da, eta bertan, garapen iraunkorraren alde lan egiten duten 24 nafarren adierazpenak bildu dituzte, euren lanari eta eguneroko bizimoduari buruzko adierazpenak. 

Bestalde, Pabiloi sarrerako erakusmahaian informazio turistikoa eskaini diete bisitariei (ostatuak, ibilbideak eta errepideak). Bisitariak gehien erakarri dituzten gaiak landa turismoa eta Pirinioak izan dira, eta Donejakue Bidea, bizikletaz egiteko ibilbideak eta bidezidor kirola ere interesgarritzat jo dituzte.
Azkenik, Nafarroako Dendan eskaini duten zerbitzua aipatu behar dugu (Zaragozako Santiago kaleko 27. zenbakia, Pilar Enparantzaren ondoan). Bertan, Nafarroari, antolatutako jarduerei eta Erakusketari buruzko informazioa eskaini diete Aragoiko herritarrei eta bisitariei. Hala, Nafarroa izan da Zaragozako hirigune historikoan artapen pertsonalizatua eskaini duen erkidego bakarra.(












Oharra: � HYPERLINK "http://www.navarra.es" ��www.navarra.es� webguneko “Berriak” atalean prentsa ohar honi buruzko argazki bat dago.

